
Seis 
paijãravʉa Pascua 
ãmicʉrijãravʉ 
jipocai, Betania 
ãmicʉriĩmajinoi nʉrejacarã 
ñʉja Jesúque cojedeca. 
Lázaro, yaiyʉ́ bácʉre 
Jesúi nacovaimʉ mácʉi 
cʉriĩmaroi nʉrejacarã.
Ãñʉre, María davarejaco 
trescientos paigramos baju 
mumijʉricorore Jesús yebai. 



Iye mumijʉe 
nardo ãmicʉe 
pare mearo corajʉe 
barejávʉ̃. Aru pare bojecʉe 
barejávʉ̃ya máre. 
Die mumijʉricorore 
yuarejaco Jesúi 
cʉbobarã. Yuad̶o báco,
õi pod̶aque tʉ̃renejaco 
Jesúi cʉbobare. Aru caiñami 
cʉ̃ramine mumijʉrejavʉ̃ die.



No yóboi Judas Iscariote, cũinácʉ 
doce paivʉ Jesúi bueimaracacʉ, 
nʉrejameda̶ ina sacerdotevare 
jaboteipõeva yebai, náre jẽni 
jíyʉrejameda̶ Jesúre. Ʉ̃i 
d̶aiyʉede jápiarĩ, 
torojʉrejaimada̶ na. 



Que baru arejaimada̶ ʉ̃́re: 
—Ñʉja jínajivʉbu mʉre tãutʉrare, 
mi yavenina jẽni jíye boje ʉ̃́re, 
arejaimada̶ na Judare. Que
baru Judas jã́ri coreni 
bʉ́rejameda̶ yavenina, 
jẽni jícʉyʉ Jesúre.



Ʉ́̃re jʉ arĩ, ĩmaroi nʉri, 
d̶arejacarã ñʉja yópe Jesús ʉ̃i 
aiye báquepedeca. Noi Pascua 
jãravʉque ãiyede mead̶arejacarã 
ñʉja. Ñʉje ãiyedeca, pã́ure ĩni, 
Jʉ̃menijicʉre torojʉede jídejame 
Jesús. No yóboi, pã́ure cotʉvarejame. 
Aru ñʉjare coapa jídejame. —Pã́ure 
ãjara mʉja. Diedecabu ji 
bajupe, jã́d̶ovaiye 
ji yaiquínore 
mʉjare boje, 
arejame ñʉjare 
Jesús. 



Aru ãrejacarã ñʉja. Ũcuidore máre 
ĩni, torojʉede jíni Jʉ̃menijicʉre, 
ñʉjare jídejame Jesús, yópe arĩ: 
—Jẽni, ũcuri, veorĩ, ũcujara caivʉ 
mʉja coapa. Diedecabu ji jivepe, 
jã́d̶ovaiye ji yaiquínore mʉjare boje, 
Jʉ̃menijicʉi ãrʉmetequiyepe ayʉ 
mʉje ãmeina teiyede. Jʉ̃menijicʉ 
“Yópe d̶ajarã mʉja, 
boropatebenajivʉ 
ji jã́inoi”, ʉ̃i 
yóbocarõ coyʉino 
mácarõre põevare 
ãrʉrajaramu mʉja,
mʉje ũcuiyede diede.



Jesús arejameda̶ Simón Pedrore: —Mʉ, Simón, ñai 
abujuvai jabocʉ Satanáre Jʉ̃menijicʉ jʉjovaicõjeimi 
mʉjare, yópe põeva ne jajʉóiyepe matore. Ʉbenita yʉ 
jẽniaivʉ Jʉ̃menijicʉque, mi dajocabequiyepe ayʉ mi jʉ 
aiyede ʉ̃́re. Ñai abujuvai jabocʉ mʉre jʉjovarĩburu 
yóboi, mi me cʉquiyede Jʉ̃menijicʉque cojedeca, 
cad̶atejacʉ apevʉ ʉ̃́re 
jʉ aivʉre, mi 
yóvaimarare, 
arejameda̶ Jesús. 



Aru Simón Pedro arĩdurejameda̶ Jesúre: —Mʉ, ji 
jabocʉ, ãmeina teivʉre jẽni jacoiñami mʉ́que nʉñʉ 
bʉojaivʉ yʉ. Aru mʉ́que yaiyʉ́ máre bʉojaivʉ yʉ, 
arĩdurejameda̶ Jesúre. Ʉbenita Jesús arejameda̶ 
ʉ̃́re: —Mʉ, Pedro, coyʉyʉbu mʉre: “Jesúre yʉ 
coreóvabevʉ”, acʉyʉmu mʉ cari ñami, cáyu ʉ̃i 
órejaquiye jipocai. 
Aru yóbecʉe nópe 
acʉyʉmu mʉ, 
arejameda̶ 
Pedrore Jesús. 



No yóboi Jesús nʉrejame 
ñʉja ʉ̃i bueimaraque 
Getsemaní ãmicʉrõi. 
Nore earĩ, arejame 
ñʉjare: —Yui dobarĩ 
corejarã mʉja ji 
Jʉ̃menijicʉque 
boroteiyede ãnoi, 
arejame Jesús. 
Ʉbenita ji ʉrõpe d̶abejacʉ. 
Quénora mi ʉrõpe d̶ajacʉ 
mʉ, arejameda̶ jípacʉre 
Jesús. 



Majicʉ, no oteiye cʉrõre darejame Judas. 
Jipocateyʉ barejáme Jʉ̃menijicʉi cʉ̃ramine 
coreipõevacavʉre, sacerdotevare 
jaboteipõeva aru fariseova 
ne jaroimarare ʉ̃́que, 
aru churaravare máre. 
Ina ʉ̃i jipocateimara 
ne boarã́jiyede dʉrʉivʉ 
barejáima. Pẽoibʉaque 
aru cã́maveaque máre 
darejaima na. 



Dinʉmʉma cũinácʉ Jesúi yóvaimaracacʉ 
ʉ̃i boaicarovede tatorĩ, duarĩ, 
ĩni, sacerdotevare jaboteipõecʉi 
yebacacʉre juijórĩ najuárejameda̶ 
ʉ̃, ʉ̃i meapũravʉcacamucare.
Ʉbenita Jesús arejameda̶: 
—Dajocajarã diede 
quénora, arejameda̶. 
Que ayʉva, ʉ̃i 
cámucare tʉorĩ, ʉ̃́re 
mead̶arejameda̶ Jesús.



Que arurata Jesúre jẽni, sacerdotevare jaboteipõecʉi 
cʉ̃rami nʉvarejaimada̶ ʉ̃́re. Aru Pedro joajĩenata 
ʉ̃i yóboi nʉre nʉñʉ mácʉ, sacerdotevare 
jaboteipõecʉi tãibʉi 
ecorejameda̶ ʉ̃. Apevʉ 
Jesúre nʉvaivʉ
bácavʉcavʉ toabore 
dacuvarĩburu yóboi, 
dobarejaimada̶ 
toabo ẽcarʉi nore 
tãibʉ coricai. Aru
Pedro máre
dobarejameda̶ 

ne jẽneboi.



Dinʉmʉre sacerdotevare 
jaboteipõecʉi 
yebacavʉcacʉ, Pedro 
ʉ̃i boaicaroveque ʉ̃i 
buraimʉ mácʉ jicʉ, 
Pedrore arejame: —Cari 
ñami marede oteiye cʉrõi 
Jesúque mʉre jã́vʉ yʉ, 
arejame. —¡Nácacʉ ãmevʉ yʉ! 
Jesúre yʉ coreóvabevʉ, arejame 
Pedro cojedeca. Ʉ̃i que aiye bajure, 
cáyu órejarejame. Aru ãrʉcʉ, cũiná 
etarĩ, pare chĩori orejameda̶ ʉ̃. 



No yóboi caivʉ ina judíovai cójijinocavʉ 
nacajari, Jesúre nʉvari, jabocʉ ʉ̃i 
ãmiá Pilato yebai jacorãnʉrejaimada̶ 
na. Ne que aiyede, Pilato jẽniari 
jã́rejameda̶ Jesúre: 
—¿Mʉ́rʉ judíovai 
jabocʉ? arejameda̶. 
Jesús jʉ arejameda̶: 
—Quédeca, mi aimʉrecabu 
yʉ, arejameda̶. 

Ʉbenita Pilatocapũravʉ 
jaetovaiyʉrejameda̶ Jesúre. 



Que baru bedióva cojedeca 
coyʉrĩdurejameda̶ ina 
põevare. Ʉbenita cojedeca 
cod̶oboborejaimada̶ ina 
põevacapũravʉ, boarĩ́ 
jarʉvaicõjeivʉ 
Jesúre.—¡Ʉ́̃re 
jocʉcʉjaravena pẽvari 
boarĩ́ jarʉvaicõjejacʉ mʉ! 
arĩ cod̶oboborejaimada̶ 

Pilatore. 



Que baru ne ʉrõpe d̶arĩ, jocʉcʉjaravena 
Jesúre pẽvari, boarĩ́ jarʉvaicõjenejame 
Pilato. Que baru Jesúre ĩni, 
ne pẽvarajinoi nʉvarejaima 
churarava. Jesúvacari turĩ 
nʉrejame dijaravede Põe jipobʉcũ 
ñʉje aicũ cʉ̃racũita, Gólgota 
ãmicʉricũ ñʉje yávaicamuaque.



Dicũre eaivʉ, jocʉcʉjaravena pẽvari 
jẽorejaima na. Ʉ́̃que apejaravearã 
apevʉ pʉcarãre máre pẽvari 
jẽorejaima, cũinácʉre Jesúi 
meapũravʉi, aru 
apecʉre Jesúi 
cãcopũravʉi, 
aru Jesúre 
ne coricai.



Que baru yóbecʉriora baju ye aviá pẽomenejameda̶. 
Aru Jʉ̃menijicʉi cʉ̃ramicacaje ʉracaje coricõpavaicaje 
bácarõ quéda corica baji jad̶eni nʉrejavʉ̃ya. Dinʉmʉre 
pare bʉjié cod̶oboborĩ, yávarĩ 
darorejameda̶ Jesús: —Mʉ, 
jipacʉ, ji ũmene mʉre 
jíyʉbu yʉ, arejameda̶ 
Jʉ̃menijicʉre. Que ayʉva, 
yaidéjamed̶a ʉ̃. 



Pilato yebai nʉrejameda̶ José, Arimatea 
ãmicʉriĩmarocacʉ. Sacerdotevai 
cójijinore coyʉipõevacacʉ 
barejámeda̶ ʉ̃. Ne 
pued̶aimʉ marejámeda̶ 
José. Ʉ̃ máre 
Jʉ̃menijicʉi 
jabotequinʉmʉ 
maquinóre napini 

coreyʉ 
barejámeda̶. 

Jidʉrõ cʉbeno, 
parʉriũme cʉrĩ, Pilato 

yebai nʉri, Jesús 
bácʉi baju bácarõre 

jẽniacʉnʉrejameda̶ ʉ̃. 
José ʉ̃i jẽniaiyede, 

Pilato cuturejameda̶ 
churaravai jabocʉre. 



Aru jẽniari jã́rejameda̶ ʉ̃́re: Meacaje 
boricaje, lino ãmicʉricajede 
bojeda̶rĩ, Jesús bácʉre 
jocʉcʉjaravede jõd̶avari, 
ĩni, dicajeque, ʉ̃ mácʉre 
cũmari bʉorejaimada̶ 
Joséjã. Ʉ̃ mácʉre 
nʉvari cʉ̃racobei, 
Jesús bácʉre 

jarʉvarejaimada̶
na. Nore ne    

jarʉvarĩburu yóboi, 
apetʉrava 

cʉ̃ratʉravare ĩni, 
jãturuvari, dicobede 

biedejaimada̶.



Dijãravʉ yóbocajãravʉi, maja judíova 
maje jabʉóvaijãravʉ 
sábadoi, ina 
sacerdotevare 
jaboteipõeva aru 
fariseovacavʉ 
cójijidejaimad̶a 
Pilato yebai. 



Aru ʉ̃́re arejaimada̶: —Mʉ, ñʉje 
jabocʉ, ãrʉrivʉbu ñʉja 
ñai jʉjovayʉ bácʉ
ʉ̃i aiyede apʉcʉ 
cãreja, yópe arĩ: 
“Yóbecʉrijãravʉa ji 
yainíburu yóboi 
nacajacʉyʉmu yʉ 
yainore jarʉvarĩ”, 

ayʉ 
bateáme.



Que baru churaravare 
jarorĩ, cʉ̃ratʉrava 
ʉratʉrava Jesús 
bácʉre jarʉvaicobede 
bieitʉravare me jãjare 
d̶aicõjenejaimada̶ na. 



Aru ditʉravare jãjare 
d̶arĩburu yóboi, no ne 
jarʉvainore me jã́ri 
coreicõjenidurejaimada̶ 
churaravare.



No judíovai jabʉóvaijãravʉ sábado 
yóbocajãravʉ, sumana bʉijãravʉ, 
domingo, miad̶áe tʉquiye 
jipocai, María Magdalacaco
apeco Maríamaque 
jã́ranʉrejaimada̶ 
Jesús bácʉi baju 
bácarõre ne 
jarʉvainore.

Aru ʉrarõ 
baju joborõ  

cújidejavʉ̃ya, ángele 
ʉ̃i ẽmeni daiye boje 

cavarõ mearo 
Jʉ̃menijicʉi 

cʉrõre jocarĩ. 



Ñai ángele, Jʉ̃menijicʉi daroimʉ, 
ẽmeni, darĩ jãturuvarejameda̶ 
diva cʉ̃rava ʉravare, no 
cʉ̃racobede bieitʉrava 
bácarõre. Ditʉravare ʉ̃i 
jãturuvariburu yóboi, 
dobarejameda̶ 
ditʉrava pʉenora.
Ʉ́̃re jã́ivʉ, ina 

churarava 
dicobede jã́ri 

coreniduivʉ jidʉrivʉ 
bididejaimada̶, ne 
jidʉé boje. Bidini, 

tʉrejaimad̶a joborõi, 
yópe yaivʉ 
bácavʉpe.



Aru ñai ángele arejameda̶ ina 
nomivare: —Jidʉbejarã mʉja. 
Coreóvaivʉ yʉ voivʉre Jesúre, 
ne jocʉcʉjaravena pẽvaimʉ 
mácʉre. Yore cʉbebi ʉ̃. 
Javeta nacajami, yópe 
ʉ̃i aiye báquepedeca. 
Dajarã. Jã́rijide 
apa. Ʉ̃i baju

bácarõre ne 
jarʉvaino mácarõre 
jã́jara mʉja.



Que arĩburu yóboi, maumejiena dicobede 
etarĩ, nʉrejaimada̶ ina nomiva, jidʉrivʉ 
ʉbenita pare torojʉrivʉ. Cúyarĩ 
coyʉrãnʉrejaimada̶ iye borore ʉ̃i 
bueimarare. Ne nʉiyede, 
Jesúvacari náre 
copʉrejameda̶. 



Aru náre jacoyʉrejameda̶. Ʉ̃i yebai nʉri, 
mori tʉrejaimad̶a joborõi ʉ̃i jipocai. 
Aru ʉ̃i cʉbobare jẽni, mearore 
jídejaimad̶a ʉ̃́re, yópe judíova 
ne d̶arĩ cõmajiyepe.



Yóbo baji Jesús cʉetedejameda̶ caivʉ once paivʉ ʉ̃i 
bueimarare ne dobaede tʉoiva yebai. Jʉ abevʉ 

barejáimada̶ ina jã́ivʉ bácavʉ Jesúre, nacajañʉ mácʉre 
yainore jarʉvarĩ, ne coyʉiyede ʉ̃́ra. Que baru 

jararejameda̶ ne jʉ abenore aru ne jápiarĩ coreóvabede 
máre. Jesús yávayʉ bácʉ náre, mʉri nʉrejaquemavʉ 

ijãravʉre jocarĩ. Nʉrejaquemavʉ cavarõ mearo 
Jʉ̃menijicʉi cʉrõi. Dobarejaquemavʉ 

Jʉ̃menijicʉi meapũravʉi.

Coyʉre 
        nʉrejamed̶a 
  Jesús: —Quécʉra, 
cũinácʉrabu yʉ Jʉ̃menijicʉi mácʉ. Pare 
baju ijãravʉcavʉre ʉcʉ, yʉre darorejame  
   Jʉ̃menijicʉ yore. Jaʉrabeda toabo 
   cũiméboi ne nʉmenajiyepe ayʉ, yʉre 
         jʉ aivʉre jãravʉ cũiméjãravʉ 
              baquinóre cʉre d̶aibi 
              Jʉ̃menijicʉ cavarõ 
                      mearoi.



Romanos 3:23
Maja caivʉ põeva ãmene d̶aivʉbu maja. Que baru nópe 

d̶aivʉre Jʉ̃menijicʉ “Boropatebevʉ mʉja”, abecʉbe majare, 
maje d̶abe boje yópe ʉ̃i ʉrõpe.

Romanos 6:23
Põeva ne ãmeina d̶aiye bojebu ne coateino Jʉ̃menijicʉre 

jarʉvarĩ. Ʉbenita ina cʉrivʉ Jesucristoque cũinávʉpe, 
cʉvama ne bojeva, Jʉ̃menijicʉi mearo d̶acaiye boje 
bojecʉbeda, ne cʉede ʉ́̃que caride aru cainʉmʉa.

Hebreos 9:27
Jãve caivʉ põeva yainájaramu cũinára. Aru jãve maje 
yainíburu yóboi, Jʉ̃menijicʉ coyʉcʉyʉme ã́rore maje 

cʉrãjinore jãravʉ cũiméjãravʉ baquinóre majare coapa, 
maje d̶aiye boje maje cʉede ijãravʉi. Apevʉ cʉrãjaramu 

cavarõ mearo Jʉ̃menijicʉi cʉrõi aru apevʉ 
cʉrãjarama toabo cũiméboi.



Efesios 2:8,9
Jʉ̃menijicʉi mearo d̶acaiye bojecʉbedecabu ʉ̃i mead̶aiye 

majare maje ãmeina teiyede jarʉvarĩ, maje jʉ aiye boje ʉ́̃re. 
Maja mead̶arĩ oabevʉ maje bajumia. Jʉ̃menijicʉrecabe 

mead̶ayʉ majare.Ʉbenita mead̶abebi majare maje mearo 
d̶aiye boje. Maje mearo d̶arĩduiye quĩ́jie bajutamu. Que 

baru ʉrarõ jaʉrõtamu. Ye mead̶aiye majibevʉ maje 
bajumia. Quénora Jʉ̃menijicʉ mead̶aibi majare ʉ̃i mearo 
d̶acaiye bojecʉbeque. Que baru põecʉ cʉbebi “¿Meacʉ 

bárica yʉ?” arĩ bʉojayʉ.

Romanos 10:9,10
Mi jʉ aru Jʉ̃menijicʉi nacovaiye báquede Jesucristore 
yainore jarʉvarĩ, aru mi jʉ arĩ coyʉru mi jijecamuque, 

“Jesucristo ji jabocʉbe”, Jʉ̃menijicʉ mead̶acʉyʉme mʉre, 
mi coatebequiyepe ayʉ ʉ́̃re jarʉvarĩ.



Que teni ũmequedeca põeva jʉ aivʉbu Jesucristore, 
Jʉ̃menijicʉ “Boropatebevʉ mʉja ji jã́inore”, ʉ̃i arĩ 

coyʉquiyepe aivʉ náre. Aru jijecamuquedeca põeva 
coyʉivʉbu jãvene Jesúrã, ʉ̃i mead̶aquiyepe aivʉ náre, ne 

coatebenajiyepe aivʉ ʉ́̃re jarʉvarĩ. 

Juan 3:16,17
Coyʉre nʉrejamed̶a Jesús: —Quécʉra, cũinácʉrabu yʉ 

Jʉ̃menijicʉi mácʉ. Pare baju ijãravʉcavʉre ʉcʉ, yʉre 
darorejame Jʉ̃menijicʉ yore. Jaʉrabeda toabo cũiméboi ne 

nʉmenajiyepe ayʉ, yʉre jʉ aivʉre jãravʉ cũiméjãravʉ 
baquinóre cʉre d̶aibi Jʉ̃menijicʉ cavarõ mearoi.

Jʉ̃menijicʉ darobedejame yʉre, ji ñájine d̶aquiyepe ayʉ 
ijãravʉcavʉre ne ãmeina teiye boje. Quénora darorejame 

yʉre, ji mead̶aquiyepe ayʉ náre.

